Área de Tecnoloxía

 Introducción     

A nosa capacidade para resolver problemas prácticos, implícitos nas necesidades  materiais da propia existencia, integra cultura, ciencia e tecnoloxía no sistema de  pensamento. A tecnoloxía está, desde os albores da humanidade, presente en tódalas  actividades humanas: científica, económica, social, deportiva, cte. Sen ela non tería  sido posible acada-los niveis de civilización actuais.    

As sucesivas revolucións tecnolóxicas impulsaron no tempo os continuos cambios  sociais; por exemplo: o dominio da enerxía como recurso meteunos na "sociedade  industrial" e a electrónica sitúanos actualmente na "sociedade da información". No  século pasado descubríronse máis coñecementos tecnolóxicos ca nos 10.000 anos  anteriores, e estes contidos seguen aumentando de forma cuasiexponencial. 


En calquera das tarefas e traballos que desenvolvemos máis comunmente  utilizamos obxectos e sistemas tecnolóxicos. Para que as persoas actúen como  consumidores responsables dos recursos tecnolóxicos, e mesmo como productores de  innovadores usos e demandas, necesitan unhas capacidades básicas que as faculten  para unha análise crítica do acelerado cambio nos coñecementos tecnolóxicos, das  influencias de cambio nos procesos culturais e productivos e das súas repercusións na  calidade de vida e no medio ambiente.

A finalidade da educación é propiciar unha compresión das realidades do noso  contorno e, deste xeito, faculta-lo individuo para confirma-la súa propia e esencial  identidade. Polo tanto, a necesidade dunha formación básica no ámbito da tecnoloxía  xustifica a presencia desta Área na etapa da Ensinanza Secundaria Obrigatoria, para  propiciar así unha formación integral e plena de tódolos cidadáns.

A área de Tecnoloxía debe facilita-la adquisición duns hábitos intelectuais e  dunhas destrezas técnicas que lle permitan ó alumnado identificar situacións  problemáticas da vida cotiá e formular, con espírito innovador e creativo, vías posibles  de solución e formas de avalia-las súas consecuencias. Esta dualidade de "saber" e  "saber facer” articula un binomio coñecemento-acción cun peso equivalente.

Tendo en conta o antedito, proponse unha metodoloxía fundamentada en tres  principios. Por unha banda, a adquisición duns coñecementos científico-técnicos  necesarios para a comprensión e o desenvolvemento de actividades tecnolóxicas  básicas. Nun segundo aspecto, a adquisición da dimensión práctica destas capacidades  ó aplicalas á análise, manipulación e transformación de obxectos e sistemas  tecnolóxicos, transcendendo o propio obxecto e integrándoo no ámbito social e  cultural da época na que foi producido. En terceiro lugar, a posibilidade de emular  procesos de resolución de problemas prácticos, a través dunha acoutada metodoloxía  de proxectos, convértese no remate do proceso da aprendizaxe da etapa e adquire a súa  misión de síntese globalizada das actividades precedentes.

Ademais de fomenta-la capacidade da alumno e da alumna para aprender por si   mesmo, as actividades de traballo en pequeno grupo e gran grupo, propician o   desenvolvemento de calidades necesarias para a futura inserción da persoa na   actividade laboral.

Os contidos, que de seguido se relacionan, estructúranse arredor dos principios   científicos e técnicos necesarios para o saber-facer tecnolóxico e, dentro da enorme   multiplicidade de técnicas e coñecementos que conflúen, articúlanse nuns bloques que   lle permitan ó alumnado establecer unha visión comprensiva da tecnoloxía como un   corpo de coñecemento continuo, desde as posibilidades artesanais, industriais e   dixitais.

Nesta análise, as tecnoloxías da comunicación e da información representan unha   importante parte do currículo e móstranse como ferramentas para explorar, analizar,   presentar e difundi-la información. Na denominada "sociedade da información", a   masiva utilización destas tecnoloxías en tódolos ámbitos, simbolizada a través do   fenómeno "internet”, é unha cuestión fundamentalmente social e cultural, que está a   afectar e afectará á forma de traballar, ó ocio e ó xeito de relacionarse e comunicarse as   persoas; polo tanto, debe ser recollida na formación básica dos futuros cidadáns.

No desenvolvemento ata o terceiro nivel de concreción, na programación de aula,   as unidades didácticas deberán integrar significativamente contidos dos diversos   bloques tecnolóxicos, de xeito que, respectando a secuenciación establecida para cada   curso da etapa, formulen uns eixes vertebradores e globalizadores entre os distintos   campos técnicos especializados. 

Obxectivos     

A tecnoloxía na etapa de Ensinanza Secundaria Obrigatoria debe contribuír a desenvolver nos alumnos e nas alumnas as capacidades seguintes:

· Comprender conceptos básicos, leis elementais e modelos primarios da       tecnoloxía que lles permitan interpretar, explicar e predici-lo funcionamento de obxectos e de sistemas técnicos sinxelos. 

· Resolver sinxelos problemas tecnolóxicos da vida cotiá, abordando a súa análise con autonomía e creatividade e traballando de forma ordenada e metódica para formular vías de solucións prácticas e o máis idóneas posibles.

· Utilizar coñecementos e destrezas técnicas para o deseño, a elaboración       simulada e a avaliación de obxectos e sistemas tecnolóxicos sinxelos,       manipulando materiais, ferramentas e instrumentos con seguridade e hixiene, nun contorno de traballo agradable e productivo.

· Expresar e comunicar ideas sobre problemas comúns e solucións técnicas en       situacións habituais para o alumnado, utilizando os recursos gráficos, a       simboloxía e o vocabulario tecnolóxico axeitados para a súa documentación e formulación en soportes impreso e informático.

· Desenvolver actitudes de responsabilide, colaboración e tolerancia no traballo en equipo para realizar pequenos proxectos tecnolóxicos sinxelos, participando activamente na toma de decisións, na execución das tarefas e na avaliación de resultados cunha disposición aberta, flexible e de respecto.

·  Integra-los medios informáticos e as redes dixitais para a formulación de    cuestións e proxectos tecnolóxicos sinxelos, utilizando os programas    informáticos e os servicios de internet para a documentación e comunicación, a busca e a difusión da información.

·  Propiciar unha actitude de interese e curiosidade cara ás actividades e ás novas realizacións tecnolóxicas nos distintos traballos e profesións de distintos ámbitos laborais, motivando iniciativas de investigación sobre posibles orientacións vocacionais propias.

· Analizar e valorar criticamente as influencias do desenvolvemento tecnolóxico    sobre a humanidade e o medio ambiente, identificando as súas repercusións    sobre a organización social do traballo, do tempo libre e nas actividades de lecer. 

Primeiro curso

Contidos  
I.  Materiais de uso técnico   

· Materiais de uso habitual: clasificación xeral. Materiais naturais e         transformados.    

· A madeira: constitución. Propiedades e características. Madeiras de uso         habitual. Identificación de madeiras naturais e transformadas. Derivados da madeira: papel e cartón. Taboleiros artificiais. Aplicacións máis comúns das madeiras naturais e manufacturadas.

· Técnicas básicas e industriais para o traballo con madeira. Manexo de         ferramentas e uso seguro das mesmas.

· Elaboración de obxectos sinxelos empregando a madeira e os seus         transformados como materia fundamental. 

II.   Técnicas de expresión e comunicación gráfica     

· Instrumentos de debuxo: de trazado e auxiliares. Realización de debuxos sinxelos utilizando a regra, a escuadra, o cartabón e o compás. Metroloxía básica: a regra graduada, o transportador e as cintas métricas.

· Soportes: tipos de papel.

· Bosquexo e esbozo como ferramentas de traballo e comunicación.

· Representación de obxectos mediante a descomposición en vistas.         Introducción intuitiva á representación en perspectiva

III. Estructuras e mecanismos  

· Tipos de estructuras resistentes: masivas, entramadas, colgadas e             estructuras de barras. Triangulación. Esforzos básicos. Elementos resistentes. Aplicacións.    

· Identificación de elementos básicos en estructuras convencionais:             cimentación, soportes, vigas e forxados.

IV. Electricidade e electrónica      

· Introducción á corrente eléctrica. 

· Descrición de elementos eléctricos simples: pila, interruptor e lámpada. Introducción ó circuíto en serie e en paralelo. Efectos da corrente eléctrica: luz e calor. Análise de obxectos técnicos que apliquen estes efectos.  

· Aplicación práctica destes conceptos á elaboración de circuítos sinxelos.

V.    Tecnoloxías da información   

· O ordenador e seus elementos, funcionamento e manexo básico. Descrición básica de CPU e periféricos: monitor, teclado, rato e impresora.

· O ordenador como ferramenta de expresión e comunicación de ideas:             procesadores de texto. Edición de arquivos. Táboas e gráficos nun texto. Introducción a outras aplicacións ofimáticas. 

· O ordenador como ferramenta de busca de información: enciclopedias             virtuais e outros soportes. 

VI.  Internet e comunidades virtuais   

· Busca de información a través da rede internet. 

 VII.  Tecnoloxía e sociedade        

· A tecnoloxía como resposta ás necesidades humanas: fundamentos do labor tecnolóxico. 

· 0 proceso inventivo e de deseño: identificación do problema ou da necesidade, exploración e investigación do contorno, busca de información, resolución de problemas, planificación e organización de tarefas, xestión e valoración de traballos. 

VIII.   Actitudes, valores e normas     

· Interese pola axeitada realización de tarefas e a correcta presentación dos traballos técnicos desenvolvidos.

· Aceptación das directrices de uso seguro e de conservación de ferramentas, así como de consumo de materiais na aula-taller de tecnoloxía.  

· Interese na adquisición de destrezas de representación gráfica para a             descrición técnica de obxectos.

· Curiosidade por coñece-los diferentes tipos de estructuras empregadas para a solución de problemas constructivos. 

· Sensibilidade diante dos riscos da electricidade e no proceso de recollida    selectiva de materiais de refugallo, como por exemplo as pilas, na reutilización e na reciclaxe de materiais. 

· Interese por coñece-las posibilidade do ordenador e da internet como    importantes ferramentas da tecnoloxía.

· Valoración da incidencia da innovación tecnolóxica no ámbito do traballo e da calidade de vida.

Segundo curso

 Contidos  

I.    Materiais de uso técnico    

· Materiais férricos. 0 ferro: extracción, fundición e obtención do aceiro.          Propiedades características: mecánicas, eléctricas e térmicas. Aplicacións. 

· Metais non férricos: cobre e aluminio. Obtención e propiedades mecánicas, eléctricas e térmicas. Aplicacións.  

· Técnicas básicas e industriais para o traballo con metais. Manexo de          ferramentas e uso seguro das mesmas.

II. Técnicas de expresión e comunicación gráfica        

· Sistemas de representación. Perspectiva. Normalización: formatos. 

· Proporcionalidade entre debuxo e realidade. Escalas. Acoutación.

· Metroloxía: uso do calibre. 

III.    Estructuras e mecanismos        

· Descrición e funcionamento de mecanismos de transmisión e transformación de movementos: pancas, poleas, engrenaxes, parafuso sen fin, piñón e cremalleira, leva, roda excéntrica, biela e manivela.      

· Relación de transmisión. Aplicacións.   

· Descrición do funcionamento de máquinas simples e identificación das          mesmas en dispositivos de uso habitual.

IV.  Electricidade e electrónica    

· Circuíto eléctrico: voltaxe e intensidade. Lei de Ohm. Circuíto en serie, paralelo e mixto. Simboloxía.   

· Efectos da corrente eléctrica: electromagnetismo. Aplicacións.

· Máquinas eléctricas básicas: dínamo e motor de corrente continua. Xeración de corrente eléctrica. Alternador.    

· Aplicacións dos elementos eléctricos de forma práctica nalgún proxecto sinxelo.   

V.   Enerxía a e a súa transformación      

· Fontes de enerxía: clasificación xeral. Fontes de enerxía renovables e non            renovables.

· Combustibles fósiles: petróleo e carbón. Biocombustibles.    

· Transformación de enerxía térmica en mecánica: a máquina de vapor, o            motor de combustión interna, a turbina e o reactor. Descrición e funcionamento.  

VI.    Tecnoloxías da información        

· Compoñentes do ordenador: elementos de entrada, saída e proceso. Periféricos habituais. 

· Introducción ó conexionado de periféricos á CPU.      

· Ferramentas básicas para o debuxo vectorial e o grafismo artístico.            Aplicación xenérica dalgún programa de debuxo e deseño.    

· Iniciación á folla de cálculo. Fórmulas. Elaboración de gráficas. 

VII.   Internet e comunidades virtuais 

· 0 ordenador como medio de comunicación: Internet. Páxinas web. Correo electrónico. Emprego práctico destas ferramentas. 

VIII.   Actitudes, valores e normas      

· Disposición positiva a colaborar en pequeno grupo, nun clima de confianza, na busca de solucións técnicas a un problema práctico. 

· Interese na precisa descrición técnica de mecanismos e circuítos, utilizando correctamente a metroloxía e os sistemas de representación gráfica.    

· Respecto polas instruccións para a correcta utilización de máquinas e instrumentos na aula-taller

· aula-taller de tecnoloxía.       

· Sensibilidade e aceptación das normas e das medidas para propicia-lo aforro enerxético e minimiza-los impactos ambientais da utilización das combustións e dos motores. Recoñecemento da internet como medio de comunicación e valoración crítica da información dispoñible segundo as fontes.

 Criterios de avaliación 

· Citar propiedades básicas da madeira e dos metais como materiais técnicos, enumerar algunhas das súas variedades e transformados máis utilizados, identificándoos nas aplicacións técnicas máis usuais, e empregar técnicas básicas de conformación, unión e acabado de forma correcta, mantendo os criterios de seguridade axeitados. 

· Utilizar algunha ferramenta simple para desenvolver unha tarefa sinxela aplicando as normas de uso e os criterios de seguridade axeitados. 

· Expresar mediante vistas e perspectivas obxectos e sistemas técnicos sinxelos co    propósito de comunicar un traballo tecnolóxico.

· Identificar, en estructuras e sistemas sinxelos, elementos resistentes e os esforzos a que están sometidos. 

· Sinalar, nunha máquina complexa elemental, os mecanismos simples de transformación e transmisión de movementos que a compoñen, e explicar brevemente o seu funcionamento en conxunto e calcula-las relacións de transmisión, no caso que proceda. Identifica-los elementos fundamentais dun circuíto eléctrico sinxelo de corrente    continua e describir brevemente a súa función dentro del. 

· Realiza-la montaxe dun circuíto eléctrico sinxelo en corrente continua, empregando pilas, interruptores, conmutadores, resistencias, lámpadas, motores, electroimáns e relés, como resposta a un fin determinado. 

· Distingui-las partes dun motor de explosión e describir elementalmente o seu    funcionamento. 

· Identifica-los compoñentes fundamentais dun ordenador tipo e os seus periféricos máis comúns, explicando brevemente a súa misión no conxunto. 

· Realizar pequenos informes sobre as tarefas e os traballos técnicos desenvolvidos, utilizando o ordenador para procesar textos, confeccionar pequenas follas de cálculo e elaborar gráficas e debuxos sinxelos.

Terceiro curso

Contidos 

I.  Materiais de uso técnico

· Introducción ós plásticos: clasificación. Obtención. Propiedades        características. Aplicacións en vivendas. 

· Técnicas básicas e industriais para o traballo con plásticos. Ferramentas e uso seguro das mesmas. 

· Materiais de construcción: pétreos e cerámicas. Propiedades características.

II.  Electricidade e electrónica    

· Circuíto eléctrico: corrente alterna e corrente continua. Potencia e enerxía eléctrica. Montaxes eléctricos sinxelos: circuítos mixtos.

· Manexo do polímetro dixital. Realización de medidas sinxelas.   

· Introducción á electrónica básica: o transistor como interruptor en montaxes básicos. 0 circuíto integrado.   

· Aplicación de elementos eléctricos nalgún circuíto sinxelo e realización de medidas elementais.

III.   Enerxía e a súa transformación       

· Enerxía eléctrica: xeración, transporte, distribución e consumo. Centrais. Aforro enerxético.    

· Tratamento de emisións e de residuos.    

· Fontes de enerxía renovables: sistemas técnicos para o aproveitamento da enerxía eólica, solar e da biomasa.

IV.  Instalacións técnicas         

· Subministracións á vivenda: instalacións eléctrica, de gas, de calefacción, de auga e de saneamento.

  V. Tecnoloxías da información         

· Arquitectura e funcionamento do ordenador. Compoñentes internos: descrición e funcionalidade. 

· Introducción ó concepto de sistema operativo e de programa. Linguaxes para o desenvolvemento de aplicacións.      

· Organización da información: xestor de bases de datos. Busca de información, creación e actualización dunha base de datos.

VI.   Tecnoloxías da comunicación       

· Comunicación alámbrica e inalámbrica. Telefonía, radio e televisión. 0 espacio radioeléctrico.

VII.  Internet e comunidades virtuais   

· 0 ordenador como ferramenta de comunicación: comunidades e aulas virtuais. Chats e videoconferencia. Mensaxería instantánea.  

· Elaboración de páxinas html. Publicación dun web.

 VIII.  Control e robótica       

· Máquinas automáticas e robots: automatismos. Arquitectura dun robot.            Elementos mecánicos e eléctricos para que un robot se mova.  

IV.   Tecnoloxía e sociedade      

· Tecnoloxía e medio ambiente: impacto ambiental do desenvolvemento            tecnolóxico. Contaminación. Esgotamento dos recursos enerxéticos e das materias primas. Tecnoloxías correctoras. Desenvolvemento sostible.

V.   Actitudes, valores e normas  

· Actitude de cooperación responsable nas tarefas de equipo para o deseño, a realización e a avaliación dun traballo técnico.  

· Valoración das normas de seguridade e hixiene na aula-taller de tecnoloxía e consideración dos perigos que comporta o uso dos seus equipos e instalacións.

· Interese por coñece-los distintos materiais constructivos empregados na          realización de infraestructuras e instalacións nas edificacións. 

· Valoración da transcendencia das aplicacións da electrónica na sociedade actual e interese pola busca de novas posibilidades de utilización destes dispositivos. 

· Corresponsabilidade na elaboración e na difusión de informacións vía web e respecto polas persoas e ás súas opinións ó participar en encontros na internet.  

· Sensibilidade diante do impacto ambiental do desenvolvemento tecnolóxico e cooperación na utilización axeitada dos recursos naturais e na conservación do medio ambiente, especialmente en Galicia. 

Criterios de avaliación  

· Citar propiedades básicas dos plásticos como materiais técnicos, enumerar algunhas das súas variedades máis utilizadas, identificándoas nos obxectos e nas aplicacións técnicas máis usuais, e empregar técnicas básicas de conformación, unión e acabado de forma correcta, mantendo os criterios de seguridade axeitados. 

· Montar circuítos sinxelos, a partir dun esquema predeterminado, con compoñentes electrónicos como resistencias, condensadores, bobinas, díodos e transistores. 

· Identifica-los elementos máis usuais que compoñen a rede eléctrica dunha vivenda tipo sinxela, tanto no seu esquema eléctrico como na propia instalación, e describir brevemente a súa función. 

· Identifica-los elementos que constitúen a arquitectura física dun ordenador tipo e os procesos lóxicos que explican o seu funcionamento básico. 

· Recompilar e procesar información nun xestor de bases de datos, actualizando e modificando rexistros e táboas e creando algunha base de datos sinxela.

· Utiliza-los servicios de internet para buscar información, enviar e recibir correo    electrónico, contactar coa mensaxería instantánea e comunicarse por chat e conferencias en audio-vídeo.

· Describir esquematicamente os sistemas de telefonía alámbrica, radio e televisión e os principios básicos de seu funcionamento elemental. 

· Identificar automatismos nalgún sistema técnico sinxelo e describir elementalmente a función que desenvolven.

· Montar, utilizando sistemas mecánicos-eléctricos e seguindo instruccións, un    robot sinxelo capaz de realizar algún movemento elemental dirixido e controlado.

· Enumerar algunha aportación da tecnoloxía ó desenvolvemento da humanidade e á mellora das condicións de vida e da saúde, identificar algún impacto singular sobre o medio ambiente producido por esa actividade tecnolóxica e formular algunha proposta para reducilos custos medio ambientais implicados, como por exemplo o aforro enerxético e o tratamento de residuos. 

Cuarto curso
Contidos  

I.  Técnicas de expresión e comunicación gráfica   

· Introducción ó debuxo asistido por ordenador: debuxo en dúas dimensións.

· Realización de debuxos elementais con algún sistema sinxelo de debuxo asistido por ordenador. 

II.   Electricidade e electrónica       

· Descrición e análise de sistemas electrónicos por bloques: entrada, saída e proceso. 

· Elementos básicos de circuítos electrónicos simples: a resistencia, o condensador, o díodo, o transistor e o circuíto integrado.

· Dispositivos de entrada: interruptores, resistencias que varían coa luz e coa temperatura. Dispositivos de saída: zoador, relé e led. Dispositivos de proceso: os integrados. 

· Aplicacións en montaxes sinxelos 

III.   Tecnoloxías da información     

· 0 ordenador como dispositivo de control: sinal analóxica e dixital. 

· Adquisición de datos. Programas de control. Tratamento da información numérica a través de follas de cálculo.   

· Comunicación entre ordenadores: redes informáticas. 

IV.   Tecnoloxías da comunicación     

· Comunicación inalámbrica. 

· Comunicación vía satélite, telefonía móbil. Descrición e principios técnicos. 

· Grandes redes de comunicación de datos. Control e protección de datos. 

· Internet e comunidades virtuais     

· A Internet. Descrición. Principios técnicos do seu funcionamento. Tipos de conexións. Comunidades e aulas virtuais.  

 V.  Control e robótica    

· Percepción do contorno o sensor.       

· Control do robot: programación. Realimentación do sistema.  

VI.    Tecnoloxía e sociedade       

· Tecnoloxía e seu desenvolvemento histórico. Fitos fundamentais: revolución neolítica, revolución industrial e aceleración tecnolóxica do século XX. Interrelación entre tecnoloxía e cambios sociais e laborais. 

· Evolución dos obxectos técnicos co desenvolvemento dos coñecementos científicos e tecnolóxicos, as estructuras socioeconómicas e a dispoñibilidade de distintas enerxías. 

VII. Actitudes, valores e normas       

· Disposición e iniciativa persoal para organizar e xestionar corresponsablemente un proxecto tecnolóxico en equipo.   

· Valoración das aplicacións informáticas e dos servicios de internet para a formulación e a comunicación dun proxecto tecnolóxico.

· Toma de conciencia da importancia das redes de comunicación na difusión mundial da información, considerando especialmente aspectos como a celeridade, o alcance global e a protección dos datos.  

· Valoración das aplicacións do control e da robótica na sociedade actual e das súas repercusións na dispoñibilidade de productos e servicios. 

· Interese por coñece-los fítos fundamentais das revolucións tecnolóxicas ó longo da historia e valoración crítica das interrelacións entre a tecnoloxía e os cambios sociais e laborais.

 Criterios de avaliación 

· Representar graficamente un obxecto ou mecanismo tecnolóxico sinxelo, utilizando algún programa elemental de deseño asistido por ordenador. 

· Identifica-los bloques de entrada, proceso e saída dun sinxelo sistema electrónico real e describir brevemente as súas funcións elementais. 

· Montar algún sistema electrónico sinxelo, a partir do seu esquema, empregando bloques de entrada, proceso e saída.

· Utilizar unha folla de cálculo para o tratamento primario dunha pequena cantidade de información numérica e realizar algunha análise sinxela de pautas de comportamento.

· Describir superficialmente os elementos básicos dunha rede sinxela de ordenadores de área local e da rede internet, e instalar, coa axuda de asistentes respectivos, unha conexión de acceso á rede.

· Formular unha descrición básica dos elementos e do funcionamento dun sistema    de comunicacións por telefonía, fixa e móbil, e vía satélite. 

· Montar un sinxelo robot que incorpore algún sensor primario de adquisición de    información do contorno e desenvolver un pequeno programa que permita controlalo e posibilite o seu funcionamento autónomo, en función da  realimentación dunha variable. 

· Adquirir e interpretar datos dalgunha variable elemental dun proceso sinxelo do    contorno utilizando o ordenador e deseñar algunha realimentación elemental cos datos obtidos.

· Enumerar algún fito fundamental do desenvolvemento tecnolóxico e da evolución dos obxectos e dos sistemas técnicos, sinalando algunha das súas    repercusións nos ámbitos sociais e laborais. 

· Seleccionar e analizar elementalmente algunha sinxela medida, das posibles,    para favorece-lo desenvolvemento sostible nun ámbito tecnolóxico concreto.

